
Тақризи 

муқарризи расмй ба диссертатсияи Раҳматова Озодахои 

Анварҷоновна «Сохт, мавзуъҳо ва поэтикаи қасидаҳои Сайфи 

Исфарангй» барои дарёфти дараҷаи илмии номзади илмҳои филологӣ 

аз рӯи ихтисоси 10.01.01 - Адабиёти тоҷик; равобити адабӣ.

Қасида яке аз навъҳои муҳими осори ғиноӣ ба шумор меравад, ки дар 

рушди адабиёти форсу тоҷик бештар аз дигар анвоъи шеърӣ нақши муассир 
гузоштааст. Таваҷҷуҳ ба заминаҳои таҳаввули он бозгӯи ин матлаб аст, ки 
шуруъ аз давраҳои оғоҳи адабиёти тоҷик то асрҳои XIII ин навъи шеърӣ 
мақоми шоистаеро соҳиб буда, шоирони зиёде ба эҷоди он маҳорати ҳунарии 
хешро таҷриба намудаанд. Дар саргаҳи шоирони қасидасарои форсу тоҷик 

низ ҳамоно устод Рӯдакӣ қарор гирифтааст, ки тавассути чанд қасидаи 
маъруфи хеш дар эҷоди заминаҳои ташаккули ин навъи шеърӣ хидматҳои 

шоистаеро ба сомон расонидааст. Баъдан шоирону чун Унсуриву Фаррухӣ, 
Манучеҳрӣ, Хоқонӣ, Муиззӣ ва дигарон бо иншои қасидаҳои зиёде рушди 

тадриҷии ин навъи шеъриро таъмин намуда, ҷанбаҳои мавзуии онро такмил 

бахшидаанд.
Таҳқиқу баррасии ҷанбаҳои мавзуиву сохторӣ ва поэтикии навъи 

қасида дар таркиби осори суханварони мухталифи адабиёти форсу тоҷик аз 
дергоҳест, ки таваҷҷуҳи аҳли таҳқиқро ба сӯи худ кашидааст. Дар осори 
донишмандони ватаниву хориҷӣ чун Холиқ Мирзозода, Аҳмад Абдуллоев, 
Худоӣ Шарифзода, Раҳими Мусулмониён, Расул Ҳодизода, Мирзо 

Муллоаҳмад, Е.Э. Бертелс, М. Рейснер, Зайнулобидини Муътаман ва дигарон 
масъалаҳои ташаккули жанри қасида дар адабиёти даврони мухталиф, 
вежагиҳои муҳими он дар эҷодиёти адибони ҷудогона мавриди таҳқиқ қарор 

гирифтааст.
Сайфуддини Исфарангӣ аз ҷумлаи суханварони маъруф ва соҳибназари 

адабиёти форсу тоҷик дар қуруни ХП-ХШ ба шумор меравад, -ки дар навбати 
аввал бо эҷоди қасида шуҳрати тамом касб намудааст. Ҳарчанд то кунун

роҷеъ ба зиндагинома ва вежагиҳои муҳимтарини қасидаҳои ӯ ҳанӯз соли 
1966 аз ҷониби адабиётшинос Лола Сулаймонова пажуҳише бо номи «Ҳаёт 
ва эҷодиёти Сайфи Исфарангӣ» таҳқиқоте ба сомон расида буд, вале баррасӣ 

ва таҳқиқи муҳимтарин хусусиятҳои поэтикии осори ӯ дар сатҳи матлуб 
ҷараён нагирифтааст. Ба таъбири дигар, давоми бештар аз 40 сол мероси 
адабии Сайфиддини Исфарангӣ аз таваҷҷуҳи муҳаққиқон то андозае дур 
монда буд. Танҳо соли 2017 ба ифтихори бузургдошти ин шоири шаҳир ба 
кӯптиши адабиётшинос Субҳони Аъзамзод куллиёти осори шоир бо 
муқаддимаи муфассал нашр гардид, ки яке аз корномаҳои бисёр муҳим дар 
шинохт ва муаррифии осори шоир ба шумор меравад.

Аз ин рӯ, бо итминони комил метавон гуфт, ки диссертатсияи номзадии 

Раҳматова Озодахон Анварҷоновна дар мавзуи «Сохт, мавзӯъҳо ва поэтикаи 
қасидаҳои Сайфи Исфарангӣ» яке аз таҳқиқоти хеле муҳим дар шинохти 
мероси адабии ин шоири шаҳир, хоса қасоиди вай ба шумор меравад, ки дар 

марҳилаи нави таърихӣ бар асоси меъёрҳои тозаи адабиётшиносии муосир ба 

қалам омадааст. Мавзуи таҳқиқии мавриди назар аз зумраи мавзуъҳо ва 
масоили пажуҳишиест, ки ба самти адабиётшиносӣ ва шиносномаи ихтисоси 
илмии 10.01.01 - Адабиёти тоҷик, равобити адабӣ комилан мувофиқат 

мекунад.
Мусаллам аст, ки ин суханвари номвари адабиёти форсу тоҷик бо он ки 

ҷойгоҳи хосае дар адабиёти асримиёнагии форсу тоҷик доштааст, вале 
мақоми ҳунарӣ ва арзишҳои бадеии мероси бозмонда аз ӯ, хоса қасоиди вай 
аз назари пажуҳишгарон дур мондааст ва шояд яке аз сабабҳои аслии ин 

рӯйкард мавҷудияти назари интиқодй ба навъи қасида дар адабиётшиносии 
замони Шуравй ба назардошти нуфузи ҷанбаҳои мадҳӣ дар он ба шумор ояд. 
Ҳарчанд шоирони қасидасаро дар иншои ин навъи шеърӣ маҳорати шоирии 
хешро бо беҳтарин ваҷҳ ба намоиш гузоштааст, маҳз андешаи муаррифии 

шоирони соҳибноми адабиёти мо ба унвони шоирони аҳли дарбор омил бар 
ношинохтагии мақоми ҳунарии онон гардидааст.

Навгонии илмии диссертатсияи номзадии Раҳматова Озодахон дар он 
зоҳир мешавад, ки то ин замон оид ба ҷанбаҳои сохторӣ, мавзуи ва поэтикии 

қасидаҳои Сайфиддини Исфарангӣ ва таъйини саҳми ӯ дар рушди анъанаи 
қасидасароӣ дар адабиёти муосири тоҷик таҳқиқи диссертатсионии бевосита 
ва мустақим анҷом наёфта буд. Бар ин асос, диссертатсия Раҳматова Озода 
бар асоси ба кор гирифтани сарчашмаҳои боэътимоди адабиву таърихӣ, 
феҳристҳои нусхаҳои хаттӣ ва осори чопӣ, пажуҳишҳои арзишмандони 
донишмандони ватаниву хориҷӣ ба қалам омада, диссертант дар таҳқиқи 
ҷанбаҳои сохторӣ, мавзуи ва поэтикии қасидаҳои Сайфиддини Исфарангӣ 
таҳқиқе қобили таҳсин ба қалам овардааст. Хосса, истифодаи ӯ аз нашри 
Девони Сайфиддини Исфарангӣ, ки ба кӯшиши Зудайда Сиддиқӣ дар 
Покистон сурат гирифта, баъдан дар асоси он дар Тоҷикистон бо эҳтимоми 

Субҳони Аъзамзод интишор ёфт, барои боз ҳам афзудани ҳусни илмии кор 
мусоидат намудааст.

Эьтимоднокии натиҷаҳои таҳқиқ аз дақиқияти маълумот, мутобиқат 
намудани ҳаҷми маводи таҳқиқ, коркарди натиҷаҳои таҳқиқ, теъдоди 
муайяни интишорот ва интихоби дурусти методҳои таҳқиқ бармеояд. Хулоса 
ва тавсияҳо дар асоси таҳлили илмии натиҷаҳои таҳқиқи назарӣ пешниҳод 
гардида, дурнамои мавзуи таҳқиқӣ дуруст муайян шудааст.

Аҳаммияти назарӣ ва амалии таҳқиқ дар он зоҳир мешавад, ки 
маводи диссертатсия, натиҷаҳои таҳқиқи илмӣ ва равиши таҳқиқии 

муаллифро ҳангоми навиштани китобҳои дарсии таърихи адабиёти тоҷикии 
форсӣ ӯ, бахусус таърих ва хусусиятҳои жанри қасида дар ин адабиёт аз 
маводи диссертатсия метавон истифода намуд. Натиҷаҳои таҳқиқ зимни 

таълифи корҳои курсӣ ва рисолаҳои хатму магистрӣ дар макотиби олӣ, 

курсҳои махсуси омӯзишӣ дар шинохти ҳамаҷонибаи ҳаёту эҷодиёти шоир, 
ёрӣ расонида метавонад.

Раҳматова Озодахон Анварҷоновна оид ба мавзуи диссертатсия 1 
монография ва 11 мақолаи илмӣ ба нашр расонидааст, ки аз ин номгӯй 4 
мақола дар маҷаллаҳои тақризшавандаи Комиссияи олии аттестатсионии

назди Президенти Ҷумҳурии Тоҷикистон ба чоп расидаанд. Маводи 

интишоргардида нуктаҳои асосӣ, натиҷаҳо ва мазмуни диссертатсияро 
инъикос намуда, саҳми шахсии муаллифро нишон медиҳанд.

Диссертатсия аз муқаддима, се боб, 6 фасл, 6 зерфасл, хулосаву 
феҳристи адабиёти истифодашуда иборат аст. Навоварии илмии 
диссертатсия пеш аз ҳама дар дар он зоҳир мешаванд, ки бори нахуст дар ин 
таълиф қасоиди Сайфиддини Исфарангӣ дар робита ба авзои давр, хоса вазъи 
адабии рӯзгори шоир, бавежа руйдодҳои муҳими даврони зиндагонии шоир 

мавриди таҳлилу баррасӣ қарор гирифта, ҳунари шоирии ӯ дар иншои ин 
навъи маъруфи шеъри тоҷикӣ, мазмунсозӣ ва маъниофарии суханвар ҷараёни 
эҷоди қасида ҳамчун навъи маъруфи шеърӣ ба риштаи таҳқиқ кашида 
шудааст. Дар заминаи таҳқиқи амиқи мавзуъ муаллиф ба хулосае расидааст, 
ки Сайфиддини Исфарангӣ дар ҷараёни эҷоди қасида бар сохтору мундариҷа, 
ҷанбаҳои поэтикии он, хоса дар шеваҳои корбурди авзони адабӣ, эҷоди 
қофияву радиф тозакориҳое аз худ ба намоиш гузоштааст, ки мақоми ӯро дар 
рушди қасида дар адабиёти форсу тоҷик бозгӯӣ кардаанд.

Дар муқаддима мубрамият, муҳиммият ва зарурати таҳқиқот дақиқ 

гардида, дараҷаи омӯхта шудани он, ҳадаф ва вазифаҳои пажӯҳиш, 

навовариҳо, арзишҳои назариву амалӣ, меҳварҳои барои дифоъ 
тавсияшванда, равишҳои тадқиқоти илмӣ дақиқ ва шарҳу тафсиёр ёфтаанд.

Дар диссертатсия мақсаду вазифаҳои таҳқиқӣ хеле мушаххас муайян 
гардида, нуктаҳои асосие ба ҳимоя пешниҳод шудаанд, ки воқеан, дар 

илми адабиётшиносии тоҷик ва дар самти шинохту таҳқиқи эҷодиёти Сайфи 
Исфарангӣ аҳаммияти махсуси илмӣ доранд.

Боби аввли диссертатсия «Замони зиндагӣ ва ҳаёту эҷодиёти Сайфи 

Исфарангӣ» унвон дошта, маҷмуи баррасиҳои диссертант дар ду фасл ва як 

зерфасл баён гардидаанд. Бо ҳадафи дақиқ намудани таъсири замон ба 

эҷодиёти шоир нахуст масъалаи вазъи сиёсиву иҷтимоӣ ва адабии даврони 
зиндагонии Сайфиддини Исфарангӣ аз сӯи муҳаққиқ ба риштаи таҳқиқ 
кашида шуда, бар ин асос ҷойгоҳи ӯ дар ташаккули муҳити адабии айёми

хеш дақиқ гардидааст. Баъдан, дар асоси сарчашмаҳои муътамади адабӣ, 
тазкираҳои даврони мухталиф ва ашъори худи шоир зиндагиномаи 

муфассалу мукаммали ӯ бозгӯӣ шуда, муҳимтарин нуктаҳои марбут ба 
зиндагиномаи адиб шарҳу тафсир ёфтаанд. Диссертант дар асоси 

пажуҳишҳои анҷомёфта, хоса мусеҳҳони Девони шоир дақиқ намудааст, ки 
ҳарчанд мероси асосие, ки аз шоир боқӣ мондааст, танҳо ҳамин Девони ӯст, 
аммо дар бархе аз маохиз роҷеъ ба мавҷудияти як асари насрии вай низ сухан 
рафтааст. Нуктаи ҷолиби таваҷҷуҳ он аст, ки ҳарчанд ин андеша аз ҷониби 

Зубайда Сиддиқӣ баён шудааст, вале диссертант дар натиҷаи ковишҳои 
илмии хеш ба натиҷае расида, ки «дар яке аз маҷмуаҳои мақолоти «Ёдномаи 

Рашиди Айвазӣ» мақолае аз пажӯҳишгар ва корманди китобхонаи Маҷлиси 
Шӯрои исломии Эрон ба нашр расид, ки «Рисолае навёфта аз Сайфиддини 

Испарангӣ» унвон дошта, дар он дар хусуси мавҷудияти чандин аз нусхаҳои 
хаттии осори мансури шоир, аз ҷумла «Тахбир - ул- калом» дар китобхонаи 

Пешовар дар таркиби як ҷунги мазҳабӣ ва «Анвор - ур - равза ва асрор - ул - 
байза» дар маҷмуае дар китобхонаи Осафияи Истамбули Туркия таҳти 
шумораи 2052 сухан рафтааст, ки ин амр ба кашфи нусхаҳои хаттие аз 
мероси мансури суханвар таъкид меварзанд. Ҳамчунин, дар ин мақола гуфта 

мешавад, ки пораҳое аз рисолаи дигари Сайф аз ҷумла «Равзатул қудс ва 
байзал - ул -унс», ки дар таъбири қиссаи Юсуф мебошад, дар таркиби ҳамин 

нусхаи хаттии навёфта маҳфуз мебошанд» (саҳ.37) Ин ҷустуҷуҳои 

диссертант худ гувоҳи он ҳастанд, ки ӯ барои таҳқиқи бештари мероси 

адабии суханвар икдом намуда ба натиҷаҳои назаррас низ ноил шудааст.
Боби дуюми диссертатсия «Сохт ва муҳтавои қасоиди Сайфи 

Исфарангӣ» ном дорад ва аз ду фаслу чор зерфасл таркиб ёфтааст. Таҳқиқоти 
анҷомдодаи диссертант муқаррар намудаанд, ки бештар қасоид дар адабиёти 

форсии тоҷикӣ ҷанбаҳои қавии мадҳӣ иборат дораад, ки ки қасоиди Сайфи 

Исфарангӣ аз доираи ин мавзуъ берун намебошанд. Ҷанбаҳои ҳунарии ин 

навъи шеърӣ ва зикри ҳодисаву воқеаҳо ва ҳолоти рӯҳии шоир ва ҷузъиёти 

зиндагии ӯ рӯзгори ин навъро дарозтар месозад ва онро арзишманд

мегардонад. Аз ин нигоҳ ҳам қасидаҳои мадҳии Сайфи Исфарангӣ бо 
табиатнигорӣ,корбурди муваффақонаи воситаҳои тасвири бадеӣ, забону 
баёни ғанӣ хеле ҷолиб ва қобили таъкид аст, ки дар ин бора дар диссертатсия 
ба таври муфассали изҳори назар шудааст. Бар асоси таҳқиқоти анҷомдодаи 
диссертант аз 198 қасидаи Сайфи Исфарангӣ дар тағаззули 40 адади онҳо 
мавзуи дамидани субҳ ва тулуи офтоб бо тобишҳои мухталафи маъноӣ 

таҷассум ёфтаанд, ки ин амр бешак бозгӯи маҳорати шоирии суханвар дар 
маънисозӣ ва мазмунофарӣ ба шумор меравад.

Таҳқиқи дар заминаи сохторшиносӣ анҷомдодаи диссертант низ 
муқаррар намудааст, ки дар девони шоир 198 қасида бо фарогирии 7494 байт 
(аз 11900 байти мавҷуд дар он) ҷой дорад, ки хурдтарини он аз 17 байт 
таркиб ёфта, калонтарин қасидааш дорои 73 байт мебошад. Бештари 
қасидаҳои шоир 29-байтӣ (16 адад), 32-байтӣ (14 адад), 35-байтӣ (12 адад), 37 
байтӣ (15 адад), 38-байтӣ (12 адад) ва 39 байтӣ (14 адад) мебошанд. Ин амр аз 

он дарак медиҳад, ки ҳарчанд аз назари шумораи куллӣ шояд нисбати баъзе 
аз шуаро камтар қасида суруда бошад, вале қасоиди шоир нисбат ба 

қасидаҳои шоироне чун Унсурӣ, Фаррухии Систонӣ, Анварии Абевардӣ, 
Хоқонии Шервонӣ, Заҳири Форёбӣ ва дигарон ҳаҷман калон мебошанд.

Боби сеюми диссертатсия «Мазмунсозӣ ва маъниофарӣ дар қасоиди 

Сайфи Исфарангӣ» унвон дошта, масоили меҳварӣ дар ду фасл таҳқиқ 
шудааст. Дар навбати аввал диссертант мавзӯи шеъру шоирӣ аз нигоҳи 

Сайфи Исфарангӣ ва шеваҳои мазмунсозӣ ва корбурди санъатҳои бадеӣ дар 
қасидаҳои ро ба риштаии таҳқиқ гирифтаанд. Дар ҷараёни таҳқиқу баррасии 

хеш ба диссертант муяссар шудааст, ки ҳангоми пажухиши дидгоҳҳои адиб 
дар бораи шеър ва рисолати шоир афкори адабӣ- танқидии ӯро муқаррар ва 

шарҳу тафсир намояд. Аз ин нуқтаи назар масоили мавриди таҳқиқ дар боби 
мазкур барои дақиқу аниқ намудани сабки шоирии Сайфи Исфарангӣ ва 

вежагиҳои муҳими забонии ӯ нақши муассир гузошта, шеваҳои хоси 
мазмунсозӣ ва маъниофариҳояшро муқаррар менамоянд.

Дар хулосаи диссертатсия, ки аз 2 бахш таркиб ёфтааст, натиҷаҳои аз 
таҳқиқоти мавзуъ ба даст омада, дар 12 банди назарӣ ва 5 бандӣ тавсиявӣ 

баён гардиданд.
Дар баробари дастовардҳои пюисти илмӣ диссертатсия аз камбудиву 

норасоиҳо орӣ нест ва гумон мекунем, ки ислоҳи онҳо ба салоҳи кори 
пажуҳишгари ҷавон мебошанд.

1. Ба назари мо, унвони диссертатсия агар ба сурати «Поэтикаи 
қасидаҳои Сайфи Исфарангӣ» манзур мешуд, беҳтар буд, зеро дар ҳамин 

шакл низ баррасии сохтору муҳтавои қасидаҳои шоир имконпазир аст.
2. Дар қисмати дараҷаи омӯхта шудани мавзуъ на ҳамаи пажуҳишҳои 

дар робита ба таҳқиқот анҷомёфта дар адабиётшиносии ватаниву хориҷӣ 

истифода шудаанд.
3. Ҳарчанд дар дохили диссертатсия диссертант аз матни «Девони 

Сайфуддини Исфарангӣ» дар таҳияи Субҳони Аъзамзод (-Хуҷанд: Ношир, 
2017) истифода намудааст, вале дар қисмати дараҷаи омӯхта шудани мавзуъ 
аз он ном набурдааст.

4. Боби савуми диссертатсия «Мазмунмозӣ ва маъниофарӣ дар қасоиди 
Сайфи Исфарангӣ» ном гирифтааст ва фасли аввали он «Шеъру шоирӣ аз 
нигоҳи Сайфи Исфарангӣ ва афкори адабӣ-танқидии ӯ» ном дорад. Ба назари 
мо беҳтар мебуд, ки ин фасл ба боби дувуми диссертатсия интиқол ёфта, 
зерфасли чоруми боби дувум, ки ба мавзуи тасвири табиат ва тавсифи субҳ 

бахшида шудааст, ба ин боби савум оварда шавад.
5. Дар диссертатсия баъзе ғалатҳои имлоӣ ва техникӣ ба чашм 

мерасанд, ки ислоҳи онҳо барои афзудани ҳусни кор омил мегарданд.

Камбудиҳои мазкур ба ҳеҷ ваҷҳ арзиши илмии диссертатсияро коҳиш 

намедиҳанд. Дар умум, метавон гуфт, ки диссертатсия дар шумори таҳқиқоти 

арзишманди илмӣ дар адабиётшиносии тоҷик қарор дорад, ки дар заминаи 
пажӯҳиши эҷодиёти Сайфи Исфарангӣ ба қалам омадааст.

Автореферати диссертатсия, мақолаҳои нашрнамудаи диссертант ва 
гузоришҳои илмии дар конфронсҳои илмӣ мазмун ва муҳтавои

диссертатсияро баён мекунанд ва аз ковишҳои шоистаи муаллифи он дарак 
ммедиҳанд.

Хулоса, диссертатсия Раҳматова Озодахон Анварҷоновна «Сохт, 
мавзӯъҳо ва поэтикаи қасидаҳои Сайфи Исфарангӣ» ба талаботи бандҳои 31- 
35-и Тартиби додани дараҷаҳои илмӣ, ки бо қарори Ҳукумати Ҷумҳурии 
Тоҷикистон аз 30 июни соли 2021, таҳти № 267 тасдиқ шудааст, ҷавобгӯ 
буда, муаллифи он сазовори дарёфти дараҷаи илмии номзади илми 
филология аз рӯи ихтисоси 10.01.01 - Адабиёти тоҷик; равобити адабӣ 
мебошад.

Муқарризи расми: 
номзади илмҳои филология, 
сармутахассиси раёсати илм ва
инноватсия Вазорати маориф 
ва илми Ҷумҳурии Тоҷикистон 

26.04.2023
аҳмудзода Обидҷон

Нишони: 734064, Ҷумҳурии Тоҷикистон, 
ш. Душанбе, н.Сино, кӯчаи Маяковский, 1 
Тел.: + 992 985728101
Е-шаП: ш1гоЫд-26@таП.ги
Сомонаи муассиса: уауу/. таогИД

Имзои О.Б. Маҳмудзодаро
тасдиқ менамоям: 
Сардори раёсати кад 
махсуси Вазорати м 
Ҷумҳурии Тоҷикисп 

26.04.2023

а корҳои 
ф ва илми 

ВА КОРҲОИ
Саидзода ҲикматуллоМАХСУС

Нишони: 735700, ҶумҳурииТбҷикистон, 
ш. Душанбе, кучаи Нисормуҳаммад, 13а 
Тел.: + 992 (37) 223-19-76
Факс: + 992 (37) 221-70-41
Е-шаП: 1тгоЫс1-26@та11.ги
Сомонаи муассиса: ууу/уу. таопТД

